
REGOLAMENT DELEGAT TAL-KUMMISSJONI (UE) .../... 

ta'9.10.2026 

li jissupplimenta d-Direttiva 2009/138/KE tal-Parlament Ewropew u tal-Kunsill fir-

rigward ta’ standards tekniċi regolatorji li jispeċifikaw il-kriterji ta’ applikabbiltà għall-

analiżijiet makroprudenzjali fil-valutazzjoni tar-riskju proprju u tas-solvenza u bħala 

parti mill-prinċipju tal-persuna prudenti, u li jispeċifika l-kriterji ta’ applikabbiltà, il-

kontenut u l-frekwenza tal-aġġornament tal-pjanijiet ta’ ġestjoni tar-riskju tal-likwidità 

(Test b’rilevanza għaż-ŻEE)  



 

MT 1  MT 

MEMORANDUM TA’ SPJEGAZZJONI 

1. KUNTEST TAL-ATT DELEGAT 

Id-Direttiva (UE) 2025/2 tal-Parlament Ewropew u tal-Kunsill1 emendat l-Artikolu 45(1) tad-

Direttiva 2009/138/KE tal-Parlament Ewropew u tal-Kunsill2 billi żiedet il-punt (e), li 

jirrikjedi li ċerti impriżi tal-assigurazzjoni u tar-riassigurazzjoni, meta jintalbu jagħmlu dan 

mill-awtorità superviżorja tagħhom, janalizzaw fil-valutazzjoni tar-riskju proprju u tas-

solvenza (i) it-tħassib makroprudenzjali li jista’ jaffettwa l-profil speċifiku tar-riskju tagħhom, 

il-limiti approvati tat-tolleranza tar-riskju tagħhom, l-istrateġija tan-negozju tagħhom, l-

attivitajiet ta’ sottoskrizzjoni tagħhom jew id-deċiżjonijiet ta’ investiment tagħhom, u l-

ħtiġijiet kumplessivi ta’ solvenza tagħhom u (ii) l-attivitajiet tagħhom li jistgħu jaffettwaw l-

iżviluppi makroekonomiċi u tas-swieq finanzjarji, u li għandhom il-potenzjal li jinbidlu f’sorsi 

ta’ riskju sistemiku. 

Fl-istess ħin, id-Direttiva (UE) 2025/2 żiedet ukoll il-paragrafi l-ġodda 5 sa 8 mal-Artikolu 

132 tad-Direttiva 2009/138/KE, li jirrikjedi li l-impriżi tal-assigurazzjoni u tar-

riassigurazzjoni jirrispettaw il-prinċipju tal-persuna prudenti meta jinvestu l-assi kollha 

tagħhom. Il-paragrafu 6 il-ġdid ta’ dak l-Artikolu jirrikjedi li l-impriżi tal-assigurazzjoni u tar-

riassigurazzjoni, meta jintalbu jagħmlu dan mill-awtorità superviżorja tagħhom, (i) iqisu t-

tħassib makroprudenzjali meta dawk l-impriżi tal-assigurazzjoni u tar-riassigurazzjoni 

jiddeċiedu dwar l-istrateġija ta’ investiment tagħhom; (ii) li jivvalutaw sa liema punt l-

istrateġija ta’ investiment tagħhom tista’ taffettwa l-iżviluppi makroekonomiċi u tas-swieq 

finanzjarji u jkollha l-potenzjal li tibdilhom f’sorsi ta’ riskju sistemiku, u (iii) jinkorporaw tali 

kunsiderazzjonijiet bħala parti mid-deċiżjonijiet ta’ investiment tagħhom.  

Id-Direttiva (UE) 2025/2 introduċiet ukoll l-Artikolu 144a ġdid fid-Direttiva 2009/138/KE. Il-

paragrafu 2 ta’ dak l-Artikolu jitlob lill-Istati Membri jiżguraw li l-impriżi tal-assigurazzjoni u 

tar-riassigurazzjoni jfasslu u jżommu aġġornat pjan ta’ ġestjoni tar-riskju tal-likwidità li jkopri 

l-analiżi tal-likwidità fuq terminu qasir. Meta jintalbu jagħmlu dan mill-awtoritajiet 

superviżorji tagħhom, l-impriżi tal-assigurazzjoni u tar-riassigurazzjoni għandhom jestendu 

dak il-pjan ta’ ġestjoni tar-riskju tal-likwidità biex ikopri wkoll it-terminu medju u twil. 

Fl-aħħar nett, id-Direttiva (UE) 2025/2 introduċiet l-Artikolu 246a ġdid fid-Direttiva 

2009/138/KE, li jintroduċi pjan ta’ ġestjoni tar-riskju tal-likwidità fil-livell tal-grupp għall-

impriżi tal-assigurazzjoni u tar-riassigurazzjoni parteċipi, għall-kumpaniji azzjonarji tal-

assigurazzjoni u għall-kumpaniji azzjonarji finanzjarji mħallta, bl-applikazzjoni mutatis 

mutandis tar-rekwiżiti ddikjarati fl-Artikolu 144a. 

Sabiex l-awtoritajiet superviżorji jkunu jistgħu jivvalutaw liema impriżi u gruppi tal-

assigurazzjoni jew tar-riassigurazzjoni) għandhom japplikaw dawk l-għodod 

makroprudenzjali l-ġodda kollha, id-Direttiva (UE) 2025/2 introduċiet l-Artikolu 144d ġdid 

fid-Direttiva 2009/138/KE, li l-paragrafu 1 tiegħu jagħti struzzjonijiet lill-Awtorità Ewropea 

tal-Assigurazzjoni u l-Pensjonijiet tax-Xogħol (“EIOPA”) biex tiżviluppa abbozzi ta’ 

standards tekniċi regolatorji li jkun fihom kriterji biex tagħmel tali valutazzjoni. L-EIOPA 

 
1 Id-Direttiva (UE) 2025/2 tal-Parlament Ewropew u tal-Kunsill tas-27 ta’ Novembru 2024 li temenda d-

Direttiva 2009/138/KE f’dak li għandu x’jaqsam mal-proporzjonalità, il-kwalità tas-superviżjoni, ir-

rappurtar, il-miżuri ta’ garanzija fit-tul, l-għodod makroprudenzjali, ir-riskji tas-sostenibbiltà u s-

superviżjoni tal-gruppi u s-superviżjoni transfruntiera, u li temenda d-Direttivi 2002/87/KE u 

2013/34/UE (ĠU L, 2025/2, 8.1.2025, ELI: http://data.europa.eu/eli/dir/2025/2/oj). 
2 Id-Direttiva 2009/138/KE tal-Parlament Ewropew u tal-Kunsill tal-25 ta’ Novembru 2009 dwar il-bidu 

u l-eżerċizzju tan-negozju tal-assigurazzjoni u tar-riassigurazzjoni (Solvenza II) (ĠU L 335, 

17.12.2009, p. 1, ELI: http://data.europa.eu/eli/dir/2009/138/oj). 

http://data.europa.eu/eli/dir/2025/2/oj
http://data.europa.eu/eli/dir/2009/138/oj

żviluppat dawn il-kriterji, u b’hekk qieset ir-rekwiżiti, stabbiliti fl-Artikolu 144d(3) u 144d(4), 

tad-Direttiva 2009/138/KE, li l-kriterji li għandhom jitqiesu jridu ikunu proporzjonati għan-

natura, l-iskala u l-kumplessità tar-riskji, u b’mod partikolari l-livell ta’ interkonnettività mas-

swieq finanzjarji, in-natura transfruntiera tal-attivitajiet tal-assigurazzjoni u tar-

riassigurazzjoni, l-investimenti tal-impriżi tal-assigurazzjoni u tar-riassigurazzjoni u l-

portafolli tal-assi u l-obbligazzjonijiet.  

B’mod speċifiku fir-rigward tal-pjanijiet ta’ ġestjoni tar-riskju tal-likwidità, il-paragrafu 2 tal-

Artikolu 144d u l-paragrafu 4 tal-Artikolu 246a jagħtu struzzjonijiet lill-EIOPA biex 

tiżviluppa abbozzi ta’ standards tekniċi li jispeċifikaw il-kontenut u l-frekwenza tal-

aġġornament tal-pjanijiet ta’ ġestjoni tar-riskju tal-likwidità kemm fil-livell individwali kif 

ukoll fil-livell tal-grupp.  

2. KONSULTAZZJONIJIET QABEL L-ADOZZJONI TAL-ATT 

L-EIOPA wettqet konsultazzjoni pubblika bejn is-17 ta’ Ottubru 2024 u d-9 ta’ Jannar 2025 

dwar l-abbozz ta’ standards tekniċi regolatorji rigward l-inklużjoni ta’ analiżijiet 

makroprudenzjali fil-valutazzjoni tar-riskju proprju u tas-solvenza u bħala parti mill-prinċipju 

tal-persuna prudenti. Fis-27 ta’ Novembru 2024 sar avveniment għall-partijiet ikkonċernati 

biex jiġi diskuss id-dokument ta’ konsultazzjoni. Seba’ partijiet ikkonċernati pprovdew 

feedback. Abbażi tal-feedback tal-partijiet ikkonċernati, il-kontenut tal-abbozz tal-istandards 

tekniċi regolatorji ġie rfinut u l-limitu kwantitattiv żdied biex tiġi żgurata aktar il-

proporzjonalità (jiġifieri minn EUR 12-il biljun għal EUR 20 biljun f’assi totali fil-karta tal-

bilanċ tas-Solvenza II ta’ impriża u grupp tal-assigurazzjoni jew tar-riassigurazzjoni), 

mingħajr ma jinbidel l-approċċ ġenerali stabbilit fid-dokument ta’ konsultazzjoni. 

Bejn l-1 ta’ Ottubru 2024 u t-2 ta’ Jannar 2025, l-EIOPA wettqet konsultazzjoni pubblika 

dwar l-abbozz ta’ standards tekniċi regolatorji għall-pjanijiet ta’ ġestjoni tar-riskju tal-

likwidità. Fis-27 ta’ Novembru 2024 sar avveniment għall-partijiet ikkonċernati biex jiġi 

diskuss id-dokument ta’ konsultazzjoni. Għaxar partijiet ikkonċernati, inkluż il-Grupp tal-

Partijiet ikkonċernati tal-Assigurazzjoni u tar-Riassigurazzjoni tal-EIOPA, ipprovdew 

feedback. Abbażi tal-feedback tal-partijiet ikkonċernati, saru diversi modifiki fl-abbozz tal-

istandards tekniċi regolatorji biex jiġi żgurat ulterjorment approċċ proporzjonat u bbażat fuq 

ir-riskju. Il-limitu fil-linja bażi biex issir l-analiżi tal-likwidità fuq terminu medju u twil żdied 

minn EUR 12-il biljun għal EUR 20 biljun u l-frekwenza ta’ inadempjenza tal-aġġornament 

tal-pjan ta’ ġestjoni tar-riskju tal-likwidità naqset minn kull 3 xhur għal tal-inqas kull sena. 

Tneħħew xi dispożizzjonijiet dwar il-kontenut, b’mod partikolari r-rekwiżiti biex jiġu 

rrapportati l-projezzjonijiet tal-fluss tal-flus għal perjodi ta’ żmien speċifiċi u indikatur 

komuni tar-riskju tal-likwidità. Dawk id-dispożizzjonijiet kienu jirrikjedu li l-impriżi u l-

gruppi jwettqu kalkoli addizzjonali, filwaqt li ma kkontribwewx b’mod sinifikanti għall-

kwalità tal-ġestjoni tar-riskju tal-likwidità tagħhom. 

3. ELEMENTI LEGALI TAL-ATT DELEGAT 

Il-bażijiet legali għal dan ir-regolament delegat huma l-Artikolu 144d(1), l-Artikolu 144d(2) u 

l-Artikolu 246a(4) tad-Direttiva 2009/138/KE. 

Id-Direttiva 2009/138/KE ġiet emendata bid-Direttiva (UE) 2025/2, inter alia biex tirrikjedi li 

l-impriżi tal-assigurazzjoni u tar-riassigurazzjoni jqisu l-effetti makroprudenzjali fil-

valutazzjoni tar-riskju proprju u tas-solvenza u l-prinċipju tal-persuna prudenti fir-rigward tal-

istrateġija ta’ investiment tagħhom. Dan ir-Regolament Delegat jispeċifika l-kriterji ta’ 

applikabbiltà li għandhom jitqiesu mill-awtoritajiet superviżorji meta jispeċifikaw l-impriżi u 

l-gruppi tal-assigurazzjoni jew tar-riassigurazzjoni li jkunu se jintalbu jwettqu dawk l-

analiżijiet makroprudenzjali. Dan ir-regolament delegat jibbaża fuq kriterji kwantitattivi u 

kwalitattivi diġà użati fil-kuntest superviżorju. B’mod partikolari, jgħaqqad limitu assolut ta’ 

EUR 20 biljun f’assi totali tal-karta tal-bilanċ tas-Solvenza II ta’ impriża u grupp tal-

assigurazzjoni, jew tar-riassigurazzjoni, ma’ sett ta’ kriterji bbażati fuq ir-riskju relatati mal-

interkonnettività, l-attività, is-sostitwibbiltà, u r-riskji tal-likwidità. Bl-użu ta’ dak l-approċċ, 

dan ir-regolament delegat jiżgura flessibbiltà superviżorja biex jiġu identifikati l-impriżi 

rilevanti abbażi tal-impatt sistemiku tagħhom.  

L-objettiv ta’ dan ir-regolament delegat huwa li jikkomplementa s-superviżjoni 

mikroprudenzjali effettiva tal-qafas stabbilit fid-Direttiva 2009/138/KE b’elementi 

makroprudenzjali biex jiġi vvalutat b’mod speċifiku l-impatt sistemiku tal-assiguraturi anki 

fir-rigward ta’ deċiżjonijiet ta’ investiment.  

Barra minn hekk, l-impriżi u l-gruppi tal-assigurazzjoni u tar-riassigurazzjoni huma meħtieġa 

jistabbilixxu u jżommu aġġornat pjan ta’ ġestjoni tar-riskju tal-likwidità u jippreżentawh lill-

awtoritajiet superviżorji bħala parti mill-informazzjoni msemmija fl-Artikolu 35(1) tad-

Direttiva 2009/138/KE. Filwaqt li l-obbligu li jitwettqu analiżijiet tal-likwidità fuq terminu 

qasir japplika għall-assiguraturi jew għar-riassiguraturi kollha bl-eċċezzjoni ta’ impriżi żgħar 

u mhux kumplessi u impriżi li jibbenefikaw minn miżuri ta’ proporzjonalità f’konformità mal-

Artikolu 29d tad-Direttiva 2009/138/KE, l-awtoritajiet superviżorji għandhom jitolbu 

analiżijiet tal-likwidità fuq terminu medju u twil mill-impriżi u l-gruppi tal-assigurazzjoni jew 

tar-riassigurazzjoni filwaqt li jitqies is-sett ta’ kriterji kwantitattivi u kwalitattivi ddikjarati 

f’dan ir-Regolament delegat. Biex tiġi żgurata l-konsistenza f’termini tal-objettivi tal-politika 

mal-ewwel taqsima ddedikata għall-analiżijiet makroprudenzjali, it-tieni taqsima ta’ dan ir-

Regolament delegat, iddedikata għall-pjanijiet ta’ ġestjoni tar-riskju tal-likwidità, tintroduċi 

limitu assolut ta’ EUR 20 biljun f’assi totali fil-karta tal-bilanċ tas-Solvenza II tal-impriżi u l-

gruppi tal-assigurazzjoni, jew tar-riassigurazzjoni, u proposta ta’ sett ta’ kriterji tal-likwidità 

bbażati fuq ir-riskju relatati mal-kompożizzjoni tal-portafolli tal-assi u l-obbligazzjonijiet, in-

natura u l-varjabbiltà tal-obbligi tal-assigurazzjoni u tar-riassigurazzjoni u l-iskoperturi tal-

flussi ta’ flus mistennija tal-assi għaċ-ċaqliq ekonomiku. Billi jinkorpora kriterji kwantitattivi 

u kwalitattivi, dan ir-Regolament delegat jippromwovi l-konverġenza superviżorja filwaqt li 

jqis l-ispeċifiċitajiet tas-suq nazzjonali. Il-kontenut u l-istruttura tal-pjan ta’ ġestjoni tar-riskju 

tal-likwidità jikkonsistu fil-valutazzjoni ġenerali, is-suppożizzjonijiet sottostanti tal-

projezzjonijiet tal-flussi ta’ flus li jidħlu u li joħorġu, ir-riżultati tal-projezzjonijiet tal-flussi 

ta’ flus, ir-riżervi tal-assi likwidi, l-indikaturi tar-riskju tal-likwidità, u kwalunkwe 

informazzjoni oħra. L-assiguraturi jew ir-riassiguturi se jintalbu jaġġornaw il-pjan ta’ ġestjoni 

tar-riskju tal-likwidità tagħhom mill-inqas darba fis-sena u kull meta l-kundizzjonijiet ġenerali 

tal-likwidità jinbidlu b’mod sinifikanti. Il-kontenut u l-frekwenza tal-aġġornament tal-pjan ta’ 

ġestjoni tar-riskju tal-likwidità fil-livell individwali għandhom japplikaw mutatis mutandis fil-

livell tal-grupp, filwaqt li jitqiesu l-impatti ta’ konċentrazzjoni tar-riskju sinifikanti u tat-

tranżazzjonijiet intragrupp, u l-istess japplika għal kwalunkwe restrizzjoni fuq it-trasferiment 

tal-likwidità fuq bażi kontinwa u taħt kundizzjonijiet ta’ stress. 

Billi jipprovdi kriterji ċari għall-identifikazzjoni, dan ir-Regolament delegat se jippromwovi l-

konverġenza superviżorja u jappoġġa superviżjoni makroprudenzjali effettiva u effiċjenti 

għall-assiguraturi, ir-riassiguraturi u l-gruppi, u b’hekk jikkontribwixxi għall-protezzjoni tad-

detenturi tal-poloz u għall-objettiv tat-tnaqqis tal-piżijiet. 

 



 

MT 4  MT 

REGOLAMENT DELEGAT TAL-KUMMISSJONI (UE) .../... 

ta'9.10.2026 

li jissupplimenta d-Direttiva 2009/138/KE tal-Parlament Ewropew u tal-Kunsill fir-

rigward ta’ standards tekniċi regolatorji li jispeċifikaw il-kriterji ta’ applikabbiltà għall-

analiżijiet makroprudenzjali fil-valutazzjoni tar-riskju proprju u tas-solvenza u bħala 

parti mill-prinċipju tal-persuna prudenti, u li jispeċifika l-kriterji ta’ applikabbiltà, il-

kontenut u l-frekwenza tal-aġġornament tal-pjanijiet ta’ ġestjoni tar-riskju tal-likwidità 

(Test b’rilevanza għaż-ŻEE) 

IL-KUMMISSJONI EWROPEA, 

Wara li kkunsidrat it-Trattat dwar il-Funzjonament tal-Unjoni Ewropea, 

Wara li kkunsidrat id-Direttiva 2009/138/KE tal-Parlament Ewropew u tal-Kunsill tal-25 ta’ 

Novembru 2009 dwar il-bidu u l-eżerċizzju tan-negozju tal-assigurazzjoni u tar-

riassigurazzjoni (Solvenza II)3, u b’mod partikolari l-Artikolu 144d(1), it-tielet subparagrafu, 

l-Artikolu 144d(2), it-tieni subparagrafu, u l-Artikolu 246a(4), it-tieni subparagrafu, tagħha, 

Billi: 

(1) Il-kriterji li l-awtoritajiet superviżorji jenħtieġ li jqisu meta jiddeterminaw liema 

impriżi u gruppi tal-assigurazzjoni jew tar-riassigurazzjoni jenħtieġ li jintalbu 

jikkunsidraw u janalizzaw jekk l-attivitajiet tagħhom jistgħux jaffettwaw l-iżviluppi 

tas-swieq makroekonomiċi u finanzjarji u għandhomx il-potenzjal li jinbidlu f’sorsi ta’ 

riskju sistemiku, kif imsemmi fl-Artikolu 45(1), it-tieni subparagrafu, il-punt (e)(ii), 

tad-Direttiva 2009/138/KE, jenħtieġ li jkunu konformi mal-aktar approċċi reċenti 

għall-valutazzjoni tar-rilevanza makroprudenzjali tal-impriżi tal-assigurazzjoni u tar-

riassigurazzjoni. B’mod speċifiku, dawk il-kriterji jenħtieġ li jkunu ispirati mill-

prinċipji ewlenin tal-assigurazzjoni adottati mill-Assoċjazzjoni Internazzjonali tas-

Superviżuri tal-Assigurazzjoni fil-Qafas Olistiku tagħha għall-valutazzjoni u l-

mitigazzjoni tar-riskju sistemiku fis-settur tal-assigurazzjoni4, approvat fil-livell 

internazzjonali mill-awtoritajiet superviżorji. 

(2) Sabiex jiġu identifikati l-impriżi u l-gruppi tal-assigurazzjoni jew tar-riassigurazzjoni 

li minħabba d-daqs tagħhom huma aktar importanti minn perspettiva ta’ stabbiltà 

finanzjarja, jenħtieġ li jintużaw kriterji kwantitattivi bħala prijorità. Sabiex jintlaħaq 

bilanċ bejn il-ħtieġa, minn naħa waħda, għall-monitoraġġ tal-istabbiltà finanzjarja u, 

min-naħa l-oħra, għat-tnaqqis tal-piżijiet, il-kriterji kwantitattivi jenħtieġ li jkunu 

bbażati fuq limitu għall-assi totali ta’ EUR 20 000 000 000, li jiżgura kopertura 

suffiċjenti tas-suq kemm fil-livell tal-Unjoni kif ukoll f’dak nazzjonali. 

(3) Sabiex jiġu identifikati impriżi u gruppi addizzjonali tal-assigurazzjoni jew tar-

riassigurazzjoni li ma jkunux ġew inklużi bl-applikazzjoni tal-kriterji kwantitattivi, 

iżda li jistgħu jkunu meħtieġa għalihom l-analiżijiet makroekonomiċi addizzjonali 

 
3 ĠU L 335, 17.12.2009, p. 1, ELI: http://data.europa.eu/eli/dir/2009/138/oj.  
4 Assoċjazzjoni Internazzjonali tas-Superviżuri tal-Assigurazzjoni, “Holistic Framework for Systemic 

Risk in the Insurance Sector”, Novembru 2019, 191114-Holistic-Framework-for-Systemic-Risk.pdf. 

http://data.europa.eu/eli/dir/2009/138/oj
https://www.iais.org/uploads/2022/01/191114-Holistic-Framework-for-Systemic-Risk.pdf

tagħhom fil-valutazzjoni tar-riskju u tas-solvenza proprji, kif imsemmi fl-Artikolu 

45(1) it-tieni subparagrafu, il-punt (e), tad-Direttiva 2009/138/KE, u l-inkorporazzjoni 

ta’ kunsiderazzjonijiet makroprudenzjali bħala parti mill-prinċipju tal-persuna 

prudenti, imsemmi fl-Artikolu 132(6) tad-Direttiva 2009/138/KE, minħabba l-profil 

tar-riskju tagħhom, jenħtieġ li jintużaw kriterji kwalitattivi. Meta l-applikazzjoni ta’ 

dawk il-kriterji kwalitattivi turi li l-impriżi u l-gruppi tal-assigurazzjoni jew tar-

riassigurazzjoni li jilħqu l-limitu ta’ EUR 20 000 000 000 f’assi totali ma humiex 

materjalment vulnerabbli għal riskju sistemiku, l-awtoritajiet superviżorji jenħtieġ li 

jqisu li ma jitolbux lil dawk l-impriżi jew gruppi li jwettqu l-analiżijiet 

makroprudenzjali addizzjonali fil-valutazzjoni tar-riskju proprju u tas-solvenza u li 

jinkorporaw kunsiderazzjonijiet makroprudenzjali fil-prinċipju tal-persuna prudenti.  

(4) Sabiex tiġi żgurata l-konsistenza mal-qafas għall-irkupru u għar-riżoluzzjoni tal-

impriżi tal-assigurazzjoni u tar-riassigurazzjoni, kif stabbilit fid-Direttiva (UE) 2025/1 

tal-Parlament Ewropew u tal-Kunsill5, l-ispeċifikazzjonijiet tal-kriterji tas-

sostitwibbiltà f’kuntest transfruntier u tal-interkonnettività li l-awtoritajiet superviżorji 

jenħtieġ li jqisu jenħtieġ li jkunu l-istess bħall-ispeċifikazzjonijiet stabbiliti fir-

Regolament delegat adottat skont l-Artikolu 5(12), il-punt (a) ta’ dik id-Direttiva. 

(5) Sabiex jiġi żgurat pjan ta’ ġestjoni tar-riskju tal-likwidità proporzjonat u bbażat fuq ir-

riskju, jenħtieġ li l-impriżi u l-gruppi tal-assigurazzjoni jew tar-riassigurazzjoni 

jipprovdu r-riżultati tal-analiżi tal-likwidità tagħhom stess fil-pjan ta’ ġestjoni tar-

riskju tal-likwidità f’konformità mar-rekwiżiti tas-sistema ta’ governanza u ta’ ġestjoni 

tar-riskju stabbilita fl-Artikoli 41(3) u 44(2) tad-Direttiva 2009/138/KE. Barra minn 

hekk, jenħtieġ li l-pjanijiet ta’ ġestjoni tar-riskju tal-likwidità jqisu r-rekwiżiti ta’ 

governanza stabbiliti fl-Artikolu 259 (1), il-punt (a) u l-Artikolu 260(1), il-punt (d), 

tar-Regolament Delegat tal-Kummissjoni (UE) 2015/356, u jkunu bbażati fuq il-

prinċipji ewlenin tal-assigurazzjoni dwar il-ġestjoni tar-riskju tal-likwidità tal-

Assoċjazzjoni Internazzjonali tas-Superviżuri7. 

(6) L-ispeċifikazzjoni tal-kriterji għall-identifikazzjoni tal-impriżi u l-gruppi tal-

assigurazzjoni jew tar-riassigurazzjoni li jenħtieġ li jkopru wkoll l-analiżi tal-likwidità 

fuq terminu medju u twil fil-pjan ta’ ġestjoni tar-riskju tal-likwidità teħtieġ fehim 

komuni tal-perjodi ta’ żmien li matulhom jistgħu jimmaterjalizzaw ir-riskji ta’ 

likwidità fuq terminu qasir, medju u twil. Sabiex jiġi rikonoxxut il-mudell tan-negozju 

speċifiku tal-impriżi u l-gruppi tal-assigurazzjoni jew tar-riassigurazzjoni meta 

mqabbla ma’ istituzzjonijiet finanzjarji oħra, jenħtieġ li l-analiżi tal-likwidità fuq 

terminu qasir tkopri perjodu sa 3 xhur, filwaqt li l-analiżi tal-likwidità fuq terminu 

medju u twil jenħtieġ li tkopri perjodu ta’ aktar minn 3 xhur. 

(7) Sabiex l-impriżi li jistgħu jkunu esposti għal riskji materjali ta’ likwidità fuq terminu 

medju u twil minħabba l-istruttura tagħhom jew il-profil tar-riskju tagħhom jiġu 

 
5 Id-Direttiva (UE) 2025/1 tal-Parlament Ewropew u tal-Kunsill tas-27 ta’ Novembru 2024 li tistabbilixxi 

qafas għall-irkupru u għar-riżoluzzjoni tal-impriżi tal-assigurazzjoni u tar-riassigurazzjoni u li temenda 

d-Direttivi 2002/47/KE, 2004/25/KE, 2007/36/KE, 2014/59/UE u (UE) 2017/1132 u r-Regolamenti 

(UE) Nru 1094/2010, (UE) Nru 648/2012, (UE) Nru 806/2014 u (UE) 2017/1129 (ĠU L, 2025/1, 

8.1.2025, ELI: http://data.europa.eu/eli/dir/2025/1/oj). 
6 Ir-Regolament ta’ Delega tal-Kummissjoni (UE) 2015/35 tal-10 ta’ Ottubru 2014 li jissupplimenta d-

Direttiva 2009/138/KE tal-Parlament Ewropew u tal-Kunsill dwar il-bidu u l-eżerċizzju tan-negozju tal-

Assigurazzjoni u r-Riassigurazzjoni (Solvenza II) (ĠU L 12, 17.1.2015, p. 1, ELI: 

http://data.europa.eu/eli/reg_del/2015/35/oj). 
7 Il-Prinċipji Ewlenin tal-Assigurazzjoni 16.8 u 16.9 fl-Insurance Core Principles and Common 

Framework for the Supervision of Internationally Active Insurance Groups, tal-Assoċjazzjoni 

Internazzjonali tas-Superviżuri tal-Assigurazzjoni, Diċembru 2024. 

http://data.europa.eu/eli/dir/2025/1/oj
http://data.europa.eu/eli/reg_del/2015/35/oj

koperti b’mod adegwat, il-kriterji li jridu jitqiesu meta jiġu identifikati l-impriżi tal-

assigurazzjoni jew tar-riassigurazzjoni u l-gruppi li jkunu se jintalbu jestendu l-pjan ta’ 

ġestjoni tar-riskju tal-likwidità biex ikopru wkoll l-analiżi tal-likwidità fuq terminu 

medju u twil jenħtieġ li jkunu kemm kwantitattivi kif ukoll kwalitattivi. Jenħtieġ li 

dawk il-kriterji jkunu proporzjonati man-natura, l-iskala u l-kumplessità tar-riskji 

involuti, u jenħtieġ li jappoġġaw il-konverġenza superviżorja. 

(8) Fir-rigward tal-analiżijiet makroprudenzjali, sabiex jiġu identifikati l-impriżi u l-

gruppi tal-assigurazzjoni jew tar-riassigurazzjoni li minħabba d-daqs tagħhom huma 

mitluba jfasslu u jżommu pjan ta’ ġestjoni tar-riskju tal-likwidità li jkopri l-analiżi tal-

likwidità fuq terminu medju u twil, jenħtieġ li jintużaw kriterji kwantitattivi bħala 

prijorità peress li d-daqs jitqies bħala amplifikatur tar-riskju tal-likwidità. Sabiex 

jintlaħaq bilanċ bejn il-ħtiġijiet tal-monitoraġġ tal-istabbiltà finanzjarja u t-tnaqqis tal-

piż, jenħtieġ li l-kriterji kwantitattivi jkunu bbażati fuq limitu ta’ EUR 20 000 000 000 

f’assi totali, li jiżgura kopertura suffiċjenti tas-suq kemm fil-livell tal-Unjoni kif ukoll 

f’dak nazzjonali. 

(9) Sabiex jiġu identifikati impriżi u gruppi addizzjonali tal-assigurazzjoni jew tar-

riassigurazzjoni li ma jkunux ġew inklużi permezz tal-applikazzjoni tal-kriterji 

kwantitattivi iżda li minħabba l-profil tar-riskju tagħhom jistgħu jkunu suxxettibbli 

għal riskji ta’ likwidità fuq terminu medju u twil, jenħtieġ li jintużaw kriterji 

kwalitattivi. Jenħtieġ li l-applikazzjoni tal-kriterji kwalitattivi tippermetti wkoll lill-

awtoritajiet superviżorji jidentifikaw impriżi u gruppi tal-assigurazzjoni jew tar-

riassigurazzjoni li jkunu ġew inklużi permezz tal-applikazzjoni tal-kriterji 

kwantitattivi, iżda li għalihom il-valutazzjoni tan-natura, l-iskala u l-kumplessità tar-

riskji relatati mal-likwidità turi li ma humiex materjalment vulnerabbli għar-riskju ta’ 

likwidità fuq terminu medju u twil u li, għalhekk, jenħtieġ li ma jintalbux jinkludu 

analiżi tal-likwidità fuq terminu medju sa twil fil-pjanijiet tagħhom ta’ ġestjoni tar-

riskju tal-likwidità. 

(10) Skont l-istruttura u l-profil tar-riskju tal-likwidità tal-grupp, il-pjan ta’ ġestjoni tar-

riskju tal-likwidità fuq terminu medju u twil fil-livell tal-grupp jista’ jkopri b’mod 

adegwat il-vulnerabbiltajiet tal-likwidità ta’ ċerti impriżi tal-assigurazzjoni u tar-

riassigurazzjoni relatati fi ħdan il-grupp, b’mod partikolari meta l-profil individwali 

tar-riskju tal-likwidità tagħhom ma jkunx materjali jew ikun rifless b’mod xieraq fil-

valutazzjoni tal-grupp kollu. Għalhekk, jenħtieġ li r-rekwiżit li jkun hemm pjan ta’ 

ġestjoni tar-riskju tal-likwidità fuq terminu medju u twil fil-livell tal-grupp ma 

jimplikax b’mod sistematiku l-ħtieġa ta’ pjan separat ta’ ġestjoni tar-riskju tal-

likwidità fuq terminu medju u twil għal kull impriża tal-assigurazzjoni jew tar-

riassigurazzjoni relatata fi ħdan il-grupp, u viċeversa. 

(11) Jenħtieġ li l-pjanijiet ta’ ġestjoni tar-riskju tal-likwidità jkunu faċilment aċċessibbli u 

komparabbli, b’mod partikolari għall-korp amministrattiv, maniġerjali jew 

superviżorju ta’ dawn l-impriżi u għall-awtoritajiet superviżorji. Għalhekk jenħtieġ li 

jsegwu struttura komuni. 

(12) L-Artikolu 144a(5) tad-Direttiva 2009/138/KE jippermetti lill-impriżi tal-

assigurazzjoni u tar-riassigurazzjoni li japplikaw l-aġġustament għall-korrispondenza 

jew l-aġġustament għall-volatilità biex jikkombinaw il-pjan ta’ ġestjoni tar-riskju tal-

likwidità mal-pjan tal-likwidità msemmi fl-Artikolu 44(2) ta’ dik id-Direttiva fir-

rigward tal-assi u l-obbligazzjonijiet soġġetti għal dawk l-aġġustamenti. Għalhekk, 

jenħtieġ li l-istruttura komuni taż-żewġ pjanijiet tkun flessibbli biżżejjed. Sabiex il-

qarrejja tal-pjan ta’ ġestjoni tar-riskju tal-likwidità, inkluża l-awtorità superviżorja, 

jiġu pprovduti b’sinteżi tal-komponenti differenti tal-analiżi tal-likwidità, jenħtieġ li l-

pjan ta’ ġestjoni tar-riskju tal-likwidità jibda b’valutazzjoni ġenerali tal-adegwatezza 

tal-likwidità sabiex jiġu saldati l-obbligi meta jsiru dovuti. 

(13) Deskrizzjoni tas-suppożizzjonijiet sottostanti għall-projezzjonijiet tal-flussi ta’ flus li 

jidħlu u li joħorġu, li tispeċifika b’mod partikolari s-sorsi materjali tar-riskju tal-

likwidità li tkun esposta għalihom l-impriża, ittejjeb l-għarfien tal-qarrejja dwar il-

profil tar-riskju tal-impriżi tal-assigurazzjoni u tar-riassigurazzjoni u tikkontribwixxi 

għall-fehim tal-pjan ta’ ġestjoni tar-riskju tal-likwidità. Għalhekk, jenħtieġ li l-impriżi 

tal-assigurazzjoni u tar-riassigurazzjoni jipprovdu informazzjoni dwar dawn is-

suppożizzjonijiet, kemm fuq bażi kontinwa kif ukoll taħt kundizzjonijiet ta’ stress. 

Għall-istess raġuni, jenħtieġ li l-pjan ta’ ġestjoni tar-riskju tal-likwidità jiddeskrivi 

wkoll is-sorsi tar-riskju ta’ likwidità kkunsidrati, li jistgħu jinkludu sejħiet għall-

marġni u għall-kollateral fuq derivattivi, tranżazzjonijiet ta’ finanzjament ta’ titoli u 

skoperturi oħra, it-tifdija minn detenturi ta’ poloz, katastrofi potenzjali naturali u 

kkawżati mill-bniedem u deterjorament tal-affidabbiltà kreditizja tal-impriżi tal-

assigurazzjoni u tar-riassigurazzjoni, u jenħtieġ li jispeċifika d-daqs tax-xokkijiet 

preżunti fit-testijiet tal-istress u l-analiżi tax-xenarju. 

(14) Jenħtieġ li l-impriżi tal-assigurazzjoni u tar-riassigurazzjoni jużaw perjodi ta’ żmien 

fil-projezzjonijiet tal-flussi ta’ flus li jidħlu u li joħorġu li effettivament ikopru l-profil 

tar-riskju tal-likwidità tagħhom u l-iskeda ta’ żmien tal-ħtiġijiet ta’ likwidità tagħhom, 

li tista’ tinkludi skedi ta’ żmien espressi f’jiem għal sejħiet għall-marġni u għall-

kollateral fuq bażi ta’ kuljum. Konsegwentement, jenħtieġ li fil-pjan ta’ ġestjoni tar-

riskju tal-likwidità jipprovdu r-riżultati tal-projezzjonijiet tal-fluss tal-flus għal perjodu 

ta’ żmien wieħed jew aktar fuq terminu qasir u, fejn applikabbli, fuq terminu medju u 

fit-tul. 

(15) Ir-riskju tal-likwidità fuq partijiet mill-assi u mill-obbligazzjonijiet jista’ jintrefa’ mid-

detenturi tal-poloz u partijiet mill-assi u mill-obbligazzjonijiet jistgħu jiġu delimitati, 

inkluż f’fondi bl-obbligi ta’ assigurazzjoni tal-ħajja b’parteċipazzjoni fil-profitt, sabiex 

dawk l-assi ma jkunux disponibbli biex jipprovdu likwidità lil partijiet oħra tal-impriża 

tal-assigurazzjoni jew tar-riassigurazzjoni. Għalhekk, jenħtieġ li fil-pjan ta’ ġestjoni 

tar-riskju tal-likwidità, l-impriżi tal-assigurazzjoni u tar-riassigurazzjoni jippreżentaw 

ir-riżultati tal-projezzjonijiet tal-flussi ta’ flus separatament għall-assi u l-

obbligazzjonijiet relatati ma’ obbligi marbuta mal-indiċi u marbuta ma’ unitajiet u 

fondi delimitati, inklużi portafolli ta’ aġġustament ta’ korrispondenza. Għall-istess 

raġuni, jenħtieġ li l-impriżi tal-assigurazzjoni u tar-riassigurazzjoni jidentifikaw ukoll 

kwalunkwe restrizzjoni interna dwar il-likwidità u jipprovdu valutazzjoni dwar jekk 

hemmx konformità ma’ dawk ir-restrizzjonijiet interni tal-likwidità. 

(16) Jenħtieġ li r-riżultati tal-projezzjonijiet tal-flussi ta’ flus jipprovdu lill-qarrejja tal-pjan 

ta’ ġestjoni tar-riskju tal-likwidità, inklużi l-awtoritajiet superviżorji, b’għarfien dwar 

l-ixprunaturi ewlenin tal-iżvilupp tal-flussi ta’ flus li jidħlu u li joħorġu, id-dipendenza 

fuq ir-riżervi ta’ assi likwidi u sorsi oħra ta’ likwidità biex jassorbu kwalunkwe 

nuqqas, u l-effettività ta’ miżuri superviżorji potenzjali biex terġa’ tiġi stabbilita l-

pożizzjoni ta’ likwidità tal-impriżi tal-assigurazzjoni u tar-riassigurazzjoni. Għalhekk, 

jenħtieġ li l-pjan ta’ ġestjoni tar-riskju tal-likwidità jinkludi diżaggregazzjoni tal-

projezzjonijiet tal-flussi ta’ flus li jidħlu u li joħorġu fuq bażi kontinwa u taħt 

kundizzjonijiet ta’ stress. L-entrati tal-flussi ta’ flus li għandhom jiġu distinti jenħtieġ 

li jkopru l-influssi u l-ħruġ ta’ flus ewlenin tal-impriżi tal-assigurazzjoni u tar-

riassigurazzjoni, il-ħruġ ta’ flus li jikkostitwixxu sorsi importanti ta’ riskju ta’ 

likwidità, inklużi sejħiet għal marġni u għall-kollateral, influssi ta’ flus li joriġinaw 

mir-riżervi ta’ assi likwidi u sorsi oħra ta’ likwidità, inkluż finanzjament mhux 

garantit, u l-ħruġ ta’ flus li l-awtoritajiet superviżorji jistgħu jirrestrinġu jew 

jissospendu temporanjament biex jirrimedjaw il-vulnerabbiltajiet tal-likwidità 

f’ċirkostanzi eċċezzjonali, f’konformità mal-Artikolu 144b(3) tad-Direttiva 

2009/138/KE. Sabiex jiġi żgurat approċċ proporzjonat u bbażat fuq ir-riskju, jenħtieġ 

li l-impriżi tal-assigurazzjoni u tar-riassigurazzjoni jipprovdu l-entrati tal-flussi ta’ flus 

preskritti għall-projezzjonijiet fuq bażi kontinwa, u għall-projezzjonijiet taħt 

kundizzjonijiet ta’ stress biss meta dawk l-entrati jinbidlu materjalment. 

(17) L-impriżi tal-assigurazzjoni u tar-riassigurazzjoni jenħtieġ li jżommu likwidità 

adegwata sabiex isaldaw l-obbligi finanzjarji tagħhom fir-rigward tad-detenturi ta’ 

poloz u ta’ kontropartijiet oħrajn meta jsiru dovuti, anke taħt kundizzjonijiet ta’ stress. 

Għalhekk, jenħtieġ li l-pjan ta’ ġestjoni tar-riskju tal-likwidità jkun fih tqassim tar-

riżervi tal-assi likwidi u tat-telf impost preżunti, li jenħtieġ li jikkorrispondu għat-telf 

fil-valur tal-assi meta l-assi jiġu ttrasformati f’likwidità taħt kundizzjonijiet ta’ stress 

fil-perjodu ta’ żmien li jikkorrispondi għall-ħtiġijiet tal-likwidità. Jenħtieġ li dak it-

tqassim ikun akkumpanjat minn valutazzjoni tal-affidabbiltà tal-assi fil-forniment tal-

likwidità, tal-kapaċità operazzjonali tal-impriża tal-assigurazzjoni jew tar-

riassigurazzjoni li tikkonverti l-assi f’likwidità, u tad-disponibbiltà ta’ arranġamenti 

mal-kontropartijiet, ukoll f’ċirkostanzi ta’ stress, biex jittrasformaw l-assi likwidi 

f’likwidità u jipprovdu sorsi oħra ta’ likwidità. 

(18) Il-pjan ta’ ġestjoni tar-riskju tal-likwidità jenħtieġ li jkun fih l-aħħar valuri tal-

indikaturi tar-riskju tal-likwidità tal-impriżi tal-assigurazzjoni u tar-riassigurazzjoni, 

flimkien ma’ deskrizzjoni u spjegazzjoni tal-adegwatezza tagħhom. Għalkemm 

jenħtieġ li l-indikaturi tar-riskju tal-likwidità jkunu l-indikaturi proprji tal-impriżi tal-

assigurazzjoni u tar-riassigurazzjoni, li jirriflettu l-ispeċifiċitajiet u l-profil tar-riskju 

tal-likwidità tagħhom, huwa importanti li jiġi żgurat li l-indikaturi jwasslu 

informazzjoni rilevanti dwar il-pożizzjoni tal-likwidità tal-impriżi tal-assigurazzjoni u 

tar-riassigurazzjoni. Għalhekk, jenħtieġ li l-pjan ta’ ġestjoni tar-riskju tal-likwidità 

jinkludi indikaturi li jindikaw jekk l-iskoperturi tal-likwidità humiex fil-limiti 

approvati tat-tolleranza tar-riskju tal-impriżi tal-assigurazzjoni u tar-riassigurazzjoni u 

li jqabblu r-riżorsi u l-ħtiġijiet tal-likwidità f’kundizzjonijiet normali u ta’ stress, 

inkluż il-proporzjon tal-kopertura tal-likwidità u l-metrika tal-likwidità żejda li 

jintużaw ġeneralment. 

(19) L-aġġornament tal-pjan ta’ ġestjoni tar-riskju tal-likwidità jiżgura li l-pjan ikun fih 

informazzjoni kurrenti u rilevanti, iżda jenħtieġ li jiġu evitati kostijiet sproporzjonati li 

jirriżultaw minn aġġornament wisq frekwenti tal-kontenut. Għalhekk, jenħtieġ li l-pjan 

ta’ ġestjoni tar-riskju tal-likwidità jiġi aġġornat kull sena, jew aktar ta’ spiss biex 

ikopri kwalunkwe varjazzjoni sinifikanti fl-iskoperturi tar-riskju tal-likwidità matul is-

sena. Il-pjan ta’ ġestjoni tar-riskju tal-likwidità jenħtieġ li jiġi aġġornat ukoll wara 

bidla sinifikanti fil-profil tar-riskju tal-likwidità tal-impriża, jew wara kwalunkwe 

żvilupp estern maġġuri li jaffettwa r-rilevanza tal-kontenut tal-pjan ta’ ġestjoni tar-

riskju tal-likwidità b’mod sinifikanti. 

(20) Sabiex tittaffa kwalunkwe theddida għall-pożizzjoni tal-likwidità tal-grupp, jenħtieġ li 

l-impriżi parteċipanti tal-assigurazzjoni u tar-riassigurazzjoni, il-kumpaniji azzjonarji 

tal-assigurazzjoni u l-kumpaniji azzjonarji finanzjarji mħallta jiddeskrivu fil-pjan ta’ 

ġestjoni tar-riskju tal-likwidità fil-livell tal-grupp l-impatti tat-tranżazzjonijiet 

intragrupp sinifikanti u l-konċentrazzjonijiet tar-riskju kollha. 

(21) Il-likwidità mhux dejjem tkun trasferibbli liberament fi ħdan grupp meta dan ikun 

meħtieġ.  Għalhekk, jenħtieġ li impriżi parteċipanti tal-assigurazzjoni u tar-

riassigurazzjoni, il-kumpaniji azzjonarji tal-assigurazzjoni jew il-kumpaniji azzjonarji 

finanzjarji jiżguraw li l-impatti deskritti fil-pjan ta’ ġestjoni tar-riskju tal-likwidità fil-

livell tal-grupp jinkludu kwalunkwe restrizzjoni ta’ trasferiment tal-likwidità fi ħdan 

il-grupp fuq bażi kontinwa u taħt kundizzjonijiet ta’ stress. 

(22) Skont ir-regoli kurrenti, l-awtoritajiet superviżorji madwar l-Unjoni ma humiex 

mgħammra bi strumenti xierqa biex iqisu l-impatt makroprudenzjali tal-assiguraturi 

fir-rigward tal-għodod kwalitattivi għall-ġestjoni tar-riskju u d-deċiżjonijiet ta’ 

investiment tagħhom. Il-kriżi finanzjarja tal-2008 żvelat dgħufijiet fil-mod kif jiġi 

indirizzat ir-riskju sistemiku, li wassal għal riforma makroprudenzjali tar-

regolamentazzjoni finanzjarja. L-Artikolu 144d(1), il-punti (a), (b) u (c), l-Artikolu 

144d(2), u l-Artikolu 246a(4) tad-Direttiva 2009/138/KE jagħtu s-setgħa lill-

Kummissjoni li tadotta standards tekniċi regolatorji li jispeċifikaw il-kriterji biex jiġi 

ddeterminat meta l-impriżi u l-gruppi tal-assigurazzjoni jew tar-riassigurazzjoni 

għandhom jintalbu jinkorporaw kunsiderazzjonijiet makroprudenzjali fil-valutazzjoni 

tar-riskju proprju u tas-solvenza u l-prinċipju tal-persuna prudenti, biex ifasslu u 

jżommu pjan għall-ġestjoni tar-riskju tal-likwidità li jkopri l-analiżi tal-likwidità fuq 

terminu medju u twil, kif ukoll biex jispeċifikaw il-kontenut u l-frekwenza tal-

aġġornament tal-pjanijiet ta’ ġestjoni tar-riskju tal-likwidità kemm fil-livell 

individwali kif ukoll fil-livell tal-grupp. Billi jarmonizzaw il-prattiki superviżorji u 

jfasslu d-diskrezzjoni tal-awtoritajiet pubbliċi, dawk il-kriterji għandhom l-għan li 

jappoġġaw superviżjoni makroprudenzjali effettiva għall-impriżi tal-assigurazzjoni, 

tar-riassigurazzjoni u l-gruppi, u b’hekk jikkontribwixxu għall-protezzjoni tad-

detenturi ta’ poloz. Għalhekk, huwa neċessarju li dawk l-istandards tekniċi regolatorji 

jiġu inklużi f’regolament delegat wieħed.  

(23) Dan ir-Regolament huwa bbażat fuq l-abbozz tal-istandards tekniċi regolatorji 

ppreżentat lill-Kummissjoni mill-Awtorità Ewropea tal-Assigurazzjoni u l-Pensjonijiet 

tax-Xogħol. 

(24) L-Awtorità Ewropea tal-Assigurazzjoni u l-Pensjonijiet tax-Xogħol wettqet 

konsultazzjonijiet pubbliċi miftuħa dwar l-abbozz tal-istandards tekniċi regolatorji li 

fuqu huwa bbażat dan ir-Regolament, analizzat il-kostijiet u l-benefiċċji potenzjali 

relatati u talbet il-parir tal-Grupp tal-Partijiet Interessati tal-Oqsma tal-Assigurazzjoni 

u tar-Riassigurazzjoni stabbilit f’konformità mal-Artikolu 37 tar-Regolament (UE) 

Nru 1094/2010 tal-Parlament Ewropew u tal-Kunsill8, 

ADOTTAT DAN IR-REGOLAMENT: 

TAQSIMA 1 – ANALIŻIJIET MAKROPRUDENZJALI FIL-VALUTAZZJONI TAR-

RISKJU PROPRJU U TAS-SOLVENZA U BĦALA PARTI MILL-PRINĊIPJU TAL-

PERSUNA PRUDENTI 

Artikolu 1  

Kriterji biex jiġi ddeterminat liema impriżi u gruppi tal-assigurazzjoni jew tar-

 
8 Ir-Regolament (UE) Nru 1094/2010 tal-Parlament Ewropew u tal-Kunsill tal-24 ta’ Novembru 2010 li 

jistabbilixxi Awtorità Superviżorja Ewropea (Awtorità Ewropea tal-Assigurazzjoni u l-Pensjonijiet tax-

Xogħol), u li jemenda d-Deċiżjoni Nru 716/2009/KE u li jħassar id-Deċiżjoni tal-Kummissjoni 

2009/79/KE (ĠU L 331, 15.12.2010, p. 48, ELI: http://data.europa.eu/eli/reg/2010/1094/oj). 

http://data.europa.eu/eli/reg/2010/1094/oj

riassigurazzjoni jridu jwettqu analiżijiet makroprudenzjali addizzjonali fil-valutazzjoni 

tar-riskju proprju u tas-solvenza  

1. Għall-finijiet tal-Artikolu 144d(1), il-punt (a), tad-Direttiva 2009/138/KE, l-

awtoritajiet superviżorji għandhom jagħtu prijorità lill-kriterji li ġejjin biex 

jidentifikaw l-impriżi u l-gruppi tal-assigurazzjoni jew tar-riassigurazzjoni li 

għandhom jintalbu jwettqu l-analiżijiet makroprudenzjali addizzjonali msemmija fl-

Artikolu 45(1), it-tieni subparagrafu, il-punt (e), tad-Direttiva 2009/138/KE: 

(a) għall-gruppi tal-assigurazzjoni u tar-riassigurazzjoni, jekk l-assi totali, 

ivvalutati f’konformità mal-Artikolu 75 tad-Direttiva 2009/138/KE, jaqbżu 

EUR 20 000 000 000; 

(b) għall-impriżi tal-assigurazzjoni jew tar-riassigurazzjoni li ma jappartjenux għal 

grupp kif imsemmi fil-punt (a), jekk l-assi totali, ivvalutati f’konformità mal-

Artikolu 75 tad-Direttiva 2009/138/KE, jaqbżu EUR 20 000 000 000. 

2. Sabiex jiġi ddeterminat jekk l-impriżi u l-gruppi tal-assigurazzjoni jew tar-

riassigurazzjoni li ma jissodisfawx il-kriterji stabbiliti fil-paragrafu 1 għandhomx 

jintalbu jwettqu l-analiżijiet makroprudenzjali addizzjonali msemmija fl-Artikolu 

45(1), it-tieni subparagrafu, il-punt (e), tad-Direttiva 2009/138/KE, l-awtoritajiet 

superviżorji għandhom iqisu l-kriterji li ġejjin: 

(a) jekk l-impriża jew il-grupp tal-assigurazzjoni jew tar-riassigurazzjoni huwiex 

materjalment interkonness ma’ istituzzjonijiet finanzjarji oħra f’konformità 

mal-ispeċifikazzjonijiet tal-kriterji stabbiliti fir-Regolament delegat adottat 

skont l-Artikolu 5(12), il-punt (a), tad-Direttiva 2025/1;  

(b) jekk l-impriża jew il-grupp tal-assigurazzjoni jew tar-riassigurazzjoni jwettaqx 

l-attivitajiet li ġejjin li huma relatati b’mod materjali ma’ skoperturi 

sistematikament rilevanti: 

(i) l-użu ta’ strumenti derivattivi;  

(ii) attivitajiet relatati ma’ skoperturi b’implikazzjonijiet makroprudenzjali li 

potenzjalment jistgħu jiġġeneraw effetti konsegwenzjali; 

(iii) l-offerta ta’ prodotti b’benefiċċju garantit jew b’annwalitajiet varjabbli; 

(iv) konċentrazzjoni f’ċerti klassijiet ta’ assi jew skoperturi komuni fuq in-

naħa tal-assi; 

(c) jekk l-impriża jew il-grupp tal-assigurazzjoni jew tar-riassigurazzjoni huwiex 

sostitwibbli ma’ impriżi jew gruppi oħra tal-assigurazzjoni jew tar-

riassigurazzjoni f’konformità mal-ispeċifikazzjonijiet tal-kriterji stabbiliti fir-

Regolament delegat adottat skont l-Artikolu 5(12), il-punt (a), tad-Direttiva 

2025/1; 

(d) jekk l-impriża jew il-grupp tal-assigurazzjoni jew tar-riassigurazzjoni huwiex 

espost b’mod materjali għal riskju ta’ likwidità abbażi tas-sorsi ta’ likwidità 

msemmija fl-Artikolu 4(2) ta’ dan ir-Regolament; 

(e) meta l-impriża tal-assigurazzjoni jew tar-riassigurazzjoni tkun parti minn grupp 

li jwettaq l-analiżijiet makroprudenzjali fil-valutazzjoni tar-riskju u tas-

solvenza proprja, jekk l-ispeċifiċitajiet ta’ dik l-impriża humiex inklużi b’mod 

insuffiċjenti jew mhux xieraq fl-analiżi tal-grupp. 

3. Sabiex jiġi ddeterminat jekk l-impriżi u l-gruppi tal-assigurazzjoni jew tar-

riassigurazzjoni li jissodisfaw il-kriterji stabbiliti fil-paragrafu 1 għandhomx jintalbu 

jwettqu l-analiżijiet makroprudenzjali addizzjonali msemmija fl-Artikolu 45(1), it-

tieni subparagrafu, il-punt (e), tad-Direttiva 2009/138/KE, l-awtoritajiet superviżorji 

jistgħu jqisu l-kriterji stabbiliti fil-paragrafu 2. In-nuqqas ta’ konformità ma’ dawk il-

kriterji, kif ukoll in-natura, l-iskala u l-kumplessità tar-riskji jistgħu jiġġustifikaw li 

ma jintalbux l-analiżijiet makroprudenzjali addizzjonali.   

4. L-awtorità superviżorja ta’ impriża tal-assigurazzjoni jew tar-riassigurazzjoni li tkun 

parti minn grupp li ma jkunx mitlub iwettaq l-analiżijiet makroprudenzjali 

addizzjonali skont il-paragrafu 3 minkejja li jissodisfa l-kriterji stabbiliti fil-paragrafu 

1 tista’ titlob lil dik l-impriża twettaq l-analiżijiet makroprudenzjali fil-valutazzjoni 

tar-riskju proprju u tas-solvenza abbażi tal-kriterji stabbiliti fil-paragrafu 2. 

Artikolu 2  

Kriterji għad-determinazzjoni ta’ liema impriżi u gruppi tal-assigurazzjoni jew tar-

riassigurazzjoni għandhom jinkorporaw kunsiderazzjonijiet makroprudenzjali bħala 

parti mill-prinċipju tal-persuna prudenti  

1. Għall-finijiet tal-Artikolu 144d(1), il-punt (b), tad-Direttiva 2009/138/KE, l-

awtoritajiet superviżorji għandhom jagħtu prijorità lill-kriterji li ġejjin biex 

jidentifikaw l-impriżi u l-gruppi tal-assigurazzjoni jew tar-riassigurazzjoni li 

għandhom jintalbu jinkorporaw kunsiderazzjonijiet makroprudenzjali bħala parti 

mill-prinċipju tal-persuna prudenti msemmi fl-Artikolu 132(6) tad-Direttiva 

2009/138/KE: 

(a) għall-gruppi tal-assigurazzjoni u tar-riassigurazzjoni, jekk l-assi totali, 

ivvalutati f’konformità mal-Artikolu 75 tad-Direttiva 2009/138/KE, jaqbżu 

EUR 20 000 000 000; 

(b) għall-impriżi tal-assigurazzjoni jew tar-riassigurazzjoni li ma jappartjenux għal 

grupp kif imsemmi fil-punt (a), jekk l-assi totali, ivvalutati f’konformità mal-

Artikolu 75 tad-Direttiva 2009/138/KE, jaqbżu EUR 20 000 000 000. 

2. Sabiex jiġi ddeterminat jekk l-impriżi u l-gruppi tal-assigurazzjoni jew tar-

riassigurazzjoni li ma jissodisfawx il-kriterji stabbiliti fil-paragrafu 1, għandhomx 

jintalbu jinkorporaw il-kunsiderazzjonijiet makroprudenzjali bħala parti mill-

prinċipju tal-persuna prudenti msemmi fl-Artikolu 132(6) tad-Direttiva 

2009/138/KE, l-awtoritajiet superviżorji għandhom iqisu l-kriterji li ġejjin: 

(a) il-kriterji stabbiliti fl-Artikolu 1(2), il-punti (a) sa (d), ta’ dan ir-Regolament; 

(b) jekk fi ħdan l-impriża jew il-grupp tal-assigurazzjoni jew tar-riassigurazzjoni 

hemmx diskrepanza materjali fid-durata bejn l-assi u l-obbligazzjonijiet; 

(c) jekk l-impriża jew il-grupp tal-assigurazzjoni jew tar-riassigurazzjoni jużax 

ingranaġġ li jirriżulta minn strumenti derivattivi jew tranżazzjonijiet ta’ 

finanzjament tat-titoli li joħolqu skoperturi kontinġenti fuq il-valur futur ta’ 

assi sottostanti; 

(d) jekk l-impriża jew il-grupp tal-assigurazzjoni jew tar-riassigurazzjoni għandux 

assi li huma illikwidi, huma diffiċli biex jiġu vvalutati jew li għandhom 

struttura opaka u kumplessa, inklużi assi li huma vvalutati b’metodi ta’ 

valutazzjoni alternattivi f’konformità mal-Artikolu 10(5), (6) u (7) tar-

Regolament Delegat (UE) 2015/35; 

(e) meta l-impriża tal-assigurazzjoni jew tar-riassigurazzjoni tkun parti minn grupp 

li jwettaq l-analiżijiet makroprudenzjali fil-kuntest tal-applikazzjoni tal-

prinċipju tal-persuna prudenti, jekk l-ispeċifiċitajiet ta’ dik l-impriża humiex 

riflessi b’mod insuffiċjenti fl-analiżi tal-grupp. 

3. Sabiex jiġi ddeterminat jekk l-impriżi u l-gruppi tal-assigurazzjoni jew tar-

riassigurazzjoni li jissodisfaw il-kriterji stabbiliti fil-paragrafu 1, għandhomx jintalbu 

jinkorporaw il-kunsiderazzjonijiet makroprudenzjali bħala parti mill-prinċipju tal-

persuna prudenti msemmi fl-Artikolu 132(6) tad-Direttiva 2009/138/KE, l-

awtoritajiet superviżorji jistgħu jqisu l-kriterji stabbiliti fil-paragrafu 2. In-nuqqas ta’ 

konformità ma’ dawk il-kriterji, kif ukoll in-natura, l-iskala u l-kumplessità tar-riskji, 

b’kont meħud ukoll ta’ jekk analiżijiet makroprudenzjali addizzjonali jitwettqux fil-

valutazzjoni proprja tar-riskju u s-solvenza, jista’ jiġġustifika li ma jintalbux 

kunsiderazzjonijiet makroprudenzjali.  

4. L-awtorità superviżorja ta’ impriża tal-assigurazzjoni jew tar-riassigurazzjoni li tkun 

parti minn grupp li ma jkunx mitlub jinkorpora kunsiderazzjonijiet makroprudenzjali 

bħala parti mill-prinċipju prudenti skont il-paragrafu 3 minkejja li jissodisfa l-kriterji 

stabbiliti fil-paragrafu 1, tista’ titlob lil dik l-impriża tinkorpora kunsiderazzjonijiet 

makroprudenzjali bħala parti mill-prinċipju tal-persuna prudenti abbażi tal-kriterji 

stabbiliti fil-paragrafu 2. 

TAQSIMA 2 - PJANIJIET TA’ ĠESTJONI TAR-RISKJU TAL-LIKWIDITÀ 

Artikolu 3  

Definizzjonijiet 

Għall-fini ta’ din it-Taqsima, għandhom japplikaw id-definizzjonijiet li ġejjin: 

(a) “terminu qasir” tfisser il-perjodu sa 3 xhur wara d-data tal-bidu tal-projezzjonijiet; 

(b) “terminu medju u twil” tfisser il-perjodu ta’ aktar minn 3 xhur mid-data tal-bidu tal-

projezzjonijiet. 

Artikolu 4  

Kriterji għall-analiżi tal-likwidità fuq terminu medju u twil 

1. Għall-finijiet tal-Artikolu 144d(1), il-punt (c), tad-Direttiva 2009/138/KE, l-

awtoritajiet superviżorji għandhom jagħtu prijorità lill-kriterji li ġejjin biex 

jidentifikaw impriżi u gruppi tal-assigurazzjoni jew tar-riassigurazzjoni li għandhom 

jintalbu jfasslu u jżommu aġġornat pjan ta’ ġestjoni tar-riskju tal-likwidità li jkopri 

wkoll l-analiżi tal-likwidità fuq terminu medju u twil imsemmija fl-Artikolu 144a(2) 

tad-Direttiva 2009/138/KE: 

(a) għall-gruppi tal-assigurazzjoni u tar-riassigurazzjoni, jekk l-assi totali, 

ivvalutati f’konformità mal-Artikolu 75 tad-Direttiva 2009/138/KE, jaqbżu 

EUR 20 000 000 000; 

(b) għal impriżi tal-assigurazzjoni u tar-riassigurazzjoni li ma humiex eżentati 

milli jfasslu u jżommu aġġornat pjan ta’ ġestjoni tar-riskju tal-likwidità fuq 

livell individwali f’konformità mal-Artikolu 246a(2) tad-Direttiva 

2009/138/KE, jekk l-assi totali, ivvalutati f’konformità mal-Artikolu 75 tad-

Direttiva 2009/138/KE, jaqbżu EUR 20 000 000 000. 

2. Sabiex jiġi ddeterminat jekk l-impriżi u l-gruppi tal-assigurazzjoni jew tar-

riassigurazzjoni li ma jissodisfawx il-kriterji stabbiliti fil-paragrafu 1, għandhomx 

jintalbu jfasslu u jżommu pjan ta’ ġestjoni tar-riskju tal-likwidità li jkopri wkoll 

analiżi tal-likwidità fuq terminu medju u twil abbażi tal-iskoperturi u l-

vulnerabbiltajiet tagħhom għar-riskju tal-likwidità fuq terminu medju u twil, l-

awtoritajiet superviżorji għandhom iqisu l-kriterji li ġejjin: 

(a) riskju ta’ likwidità li jirriżulta minn skopertura għal avvenimenti assigurabbli; 

(b) riskju ta’ likwidità li jirriżulta mill-imġiba tad-detenturi tal-poloz;  

(c) riskju ta’ likwidità li jirriżulta mill-istruttura jew mill-kompożizzjoni tal-assi;  

(d) riskju ta’ likwidità li jirriżulta minn riskju tal-kontroparti;  

(e) riskju ta’ likwidità li jirriżulta minn żviluppi ekonomiċi jew tas-suq b’impatt 

fuq il-finanzjament.  

3. Sabiex jiġi ddeterminat jekk l-impriżi u l-gruppi tal-assigurazzjoni jew tar-

riassigurazzjoni li jissodisfaw il-kriterji stabbiliti fil-paragrafu 1 għandhomx jintalbu 

jfasslu u jżommu pjan ta’ ġestjoni tar-riskju tal-likwidità li jkopri wkoll l-analiżi tal-

likwidità fuq terminu medju u twil imsemmi fl-Artikolu 144a(2) tad-Direttiva 

2009/138/KE, l-awtoritajiet superviżorji jistgħu jqisu wkoll il-kriterji stabbiliti fil-

paragrafu 2. In-nuqqas ta’ konformità ma’ dawk il-kriterji, kif ukoll in-natura, l-

iskala u l-kumplessità tar-riskji jistgħu jiġġustifikaw li ma ssirx talba biex tiġi 

koperta wkoll l-analiżi tal-likwidità fuq terminu medju u twil fil-pjan ta’ ġestjoni tar-

riskju tal-likwidità.  

Artikolu 5  

Kontenut u struttura tal-pjan ta’ ġestjoni tar-riskju tal-likwidità 

Il-pjan ta’ ġestjoni tar-riskju tal-likwidità msemmi fl-Artikolu 144a(2) tad-Direttiva 

2009/138/KE għandu jkun fih l-informazzjoni msemmija fl-Artikoli 6 sa 10 ta’ dan ir-

Regolament u għandu jkollu l-istruttura li ġejja: 

(a) valutazzjoni kumplessiva; 

(b) is-suppożizzjonijiet sottostanti għall-projezzjonijiet; 

(c) il-projezzjonijiet tal-fluss ta’ flus; 

(d) ir-riżervi tal-assi likwidi; 

(e) l-indikaturi tar-riskju tal-likwidità; 

(f) kull informazzjoni oħra. 

Artikolu 6  

Valutazzjoni ġenerali tar-riskju tal-likwidità 

Il-pjan ta’ ġestjoni tar-riskju tal-likwidità għandu jkun fih ir-riżultati tal-valutazzjonijiet li 

ġejjin: 

(a) jekk l-impriża tal-assigurazzjoni jew tar-riassigurazzjoni tikkonformax mal-limiti tat-

tolleranza tar-riskju għar-riskju tal-likwidità; 

(b) jekk l-impriża tal-assigurazzjoni jew tar-riassigurazzjoni għandhiex likwidità 

adegwata biex issalda l-obbligi finanzjarji tagħha lejn id-detenturi tal-poloz u 

kontropartijiet oħra meta jsiru dovuti, anke taħt kundizzjonijiet ta’ stress; 

(c) jekk hemmx xi bidliet sinifikanti fil-profil tar-riskju tal-likwidità mill-aġġornament 

preċedenti tal-pjan ta’ ġestjoni tar-riskju tal-likwidità; 

(d) jekk hemmx xi vulnerabbiltajiet fil-profil tar-riskju tal-likwidità u fis-sistema ta’ 

ġestjoni tar-riskju tal-likwidità tal-impriża tal-assigurazzjoni jew tar-riassigurazzjoni, 

u jekk ittieħdux xi azzjonijiet biex dawk il-vulnerabbiltajiet jiġu rrimedjati.  

Artikolu 7  

Deskrizzjoni tas-suppożizzjonijiet sottostanti għall-projezzjonijiet tal-flussi ta’ flus li 

jidħlu u li joħorġu 

1. Fil-pjan ta’ ġestjoni tar-riskju tal-likwidità msemmi fl-Artikolu 144a(2) tad-Direttiva 

2009/138/KE, l-impriżi tal-assigurazzjoni u tar-riassigurazzjoni għandhom 

jiddeskrivu s-suppożizzjonijiet li fuqhom huma bbażati l-projezzjonijiet tal-flussi ta’ 

flus li jidħlu u li joħorġu, għaż-żewġ każijiet li ġejjin: 

(a) projezzjonijiet fuq bażi kontinwa; 

(b) projezzjonijiet taħt kundizzjonijiet ta’ stress ibbażati fuq it-testijiet tal-istress u 

l-analiżi tax-xenarju msemmija fl-Artikolu 259(3) tar-Regolament Delegat 

(UE) 2015/35. 

2. Id-deskrizzjoni tas-suppożizzjonijiet użati għall-projezzjonijiet taħt kundizzjonijiet 

ta’ stress imsemmija fil-paragrafu 1, il-punt (b), għandha tispeċifika separatament 

dan li ġej: 

(a) is-sorsi materjali tar-riskju tal-likwidità li għalihom hija skoperta l-impriża tal-

assigurazzjoni jew tar-riassigurazzjoni; 

(b) id-daqs tax-xokkijiet applikati fir-rigward tas-sorsi materjali tar-riskju tal-

likwidità. 

Artikolu 8  

Informazzjoni dwar ir-riżultati tal-projezzjonijiet tal-flussi ta’ flus 

1. Fil-pjan ta’ ġestjoni tar-riskju tal-likwidità, l-impriżi tal-assigurazzjoni u tar-

riassigurazzjoni għandhom jipprovdu informazzjoni dwar ir-riżultati tal-

projezzjonijiet tal-flussi ta’ flus li jidħlu u li joħorġu msemmija fl-Artikolu 144a(2) 

tad-Direttiva 2009/138/KE. 

2. Il-projezzjonijiet tal-flussi ta’ flus li jidħlu u li joħorġu għandhom ikopru l-assi u l-

obbligazzjonijiet kollha tal-impriża tal-assigurazzjoni jew tar-riassigurazzjoni, 

inklużi l-iskoperturi li jirriżultaw minn pożizzjonijiet barra mill-karta tal-bilanċ u t-

trasferiment tar-riskju lil entitajiet bi skop speċifiku. 

3. Id-data tal-bidu tal-projezzjonijiet tal-flussi ta’ flus li jidħlu u li joħorġu fir-rigward 

tal-assi u l-obbligazzjonijiet ma għandhiex tiġi qabel it-tmiem tat-trimestru ta’ qabel 

it-trimestru li fih ikun tfassal jew ġie aġġornat il-pjan ta’ ġestjoni tar-riskju tal-

likwidità. 

4. Fil-pjan ta’ ġestjoni tar-riskju tal-likwidità, l-impriżi tal-assigurazzjoni u tar-

riassigurazzjoni għandhom jipprovdu l-informazzjoni dwar ir-riżultati tal-flussi ta’ 

flus li jidħlu u li joħorġu għall-projezzjonijiet fuq bażi kontinwa u taħt 

kundizzjonijiet ta’ stress. 

5. Fil-pjan ta’ ġestjoni tar-riskju tal-likwidità, l-impriżi tal-assigurazzjoni u tar-

riassigurazzjoni għandhom jipprovdu l-informazzjoni dwar ir-riżultati tal-

projezzjonijiet tal-flussi ta’ flus li jidħlu u li joħorġu għal perjodu ta’ żmien wieħed 

jew aktar, għaż-żewġ analiżijiet li ġejjin: 

(a) l-analiżi tal-likwidità fuq terminu qasir; 

(b) fejn applikabbli, l-analiżi tal-likwidità fuq terminu medju u twil. 

Il-perjodi ta’ żmien imsemmija fl-ewwel subparagrafu għandhom ikopru l-

iskoperturi ta’ riskju ta’ likwidità materjali u ż-żmien tal-ħtiġijiet ta’ likwidità tal-

impriża fuq terminu qasir u, fejn applikabbli, fuq terminu medju u twil. 

6. Fil-pjan ta’ ġestjoni tar-riskju tal-likwidità, l-impriżi tal-assigurazzjoni u tar-

riassigurazzjoni għandhom: 

(a) jidentifikaw kwalunkwe restrizzjoni ta’ likwidità fl-impriża tal-assigurazzjoni 

jew tar-riassigurazzjoni; 

(b) jipprovdu valutazzjoni ta’ jekk il-projezzjonijiet tal-flussi ta’ flus jissodisfawx 

ir-restrizzjonijiet ta’ likwidità msemmija fil-punt (a). 

7. L-impriżi tal-assigurazzjoni u tar-riassigurazzjoni għandhom jipprovdu l-

informazzjoni dwar ir-riżultati tal-projezzjonijiet tal-flussi ta’ flus li jidħlu u li 

joħorġu separatament għall-assi u l-obbligazzjonijiet li ġejjin, fejn applikabbli: 

(a) l-assi u l-obbligazzjonijiet fir-rigward ta’ obbligi tal-assigurazzjoni tal-ħajja 

marbuta mal-indiċi u marbuta ma’ unità; 

(b) l-assi u l-obbligazzjonijiet fir-rigward ta’ kull fond delimitat u portafoll ta’ 

aġġustament ta’ korrispondenza. 

8. L-informazzjoni dwar ir-riżultati tal-projezzjonijiet tal-flussi ta’ flus li jidħlu 

għandha tinkludi t-total tal-flussi ta’ flus kollha li deħlin, u telenka separatament ir-

riżultati għall-entrati li ġejjin: 

(a) primjums grossi sottoskritti; 

(b) dħul ta’ flus mir-riassigurazzjoni; 

(c) dħul ta’ flus minn tranżazzjonijiet intragrupp; 

(d) introjtu mill-investiment; 

(e) bejgħ ta’ assi, għajr l-assi likwidi msemmija fl-Artikolu 9; 

(f) finanzjament mhux garantit, eskluż is-self intragrupp. 

L-informazzjoni dwar il-flussi ta’ flus li jidħlu għandha tkun grossa, mingħajr ma 

tinkludi l-flussi ta’ flus fir-rigward tat-trasformazzjoni tal-assi inklużi f’riżerva 

waħda jew aktar ta’ assi likwidi f’likwidità. 

L-impriżi tal-assigurazzjoni u tar-riassigurazzjoni għandhom jipprovdu l-entrati tal-

flussi ta’ flus li deħlin imsemmija fl-ewwel subparagrafu, il-punti (a) sa (f), għall-

projezzjonijiet fuq bażi kontinwa u, fejn l-entrati tal-flussi ta’ flus jinbidlu 

materjalment, għall-projezzjonijiet taħt kundizzjonijiet ta’ stress. 

9. L-informazzjoni dwar ir-riżultati tal-projezzjonijiet tal-flussi ta’ flus li joħorġu 

għandha tinkludi t-total tal-flussi ta’ flus kollha li joħorġu, u telenka separatament ir-

riżultati għall-entrati li ġejjin: 

(a) klejms u ħruġ ieħor ta’ flus ta’ natura teknika, esklużi l-kanċellazzjonijiet tal-

poloz; 



 

MT 16  MT 

(b) kanċellazzjonijiet tal-poloz; 

(c) spejjeż, esklużi bonuses u remunerazzjoni varjabbli oħra; 

(d) ħruġ ta’ flus relatat mar-riassigurazzjoni; 

(e) ħruġ ta’ flus minn tranżazzjonijiet intragrupp; 

(f) xiri ta’ assi; 

(g) sejħiet għal marġni u għall-kollateral; 

(h) distribuzzjoni ta’ dividendi lill-azzjonisti u lil kredituri subordinati oħra; 

(i) pagamenti oħra lil azzjonisti u lil kredituri subordinati oħra; 

(j) riakkwisti ta’ ishma u ħlas lura jew tifdija ta’ entrati ta’ fondi proprji; 

(k) bonuses u remunerazzjoni varjabbli oħra. 

L-impriżi tal-assigurazzjoni u tar-riassigurazzjoni għandhom jipprovdu l-entrati tal-

flussi ta’ flus li joħorġu msemmija fl-ewwel subparagrafu, il-punti (a) sa (k), għall-

projezzjonijiet fuq bażi kontinwa u, fejn il-valuri ta’ dawk l-entrati jinbidlu 

materjalment, għall-projezzjonijiet taħt kundizzjonijiet ta’ stress. 

10. Il-pjan ta’ ġestjoni tar-riskju tal-likwidità għandu juri l-bilanċ nett bejn il-flussi ta’ 

flus li jidħlu u li joħorġu separatament, u jkun fih diżaggregazzjoni tad-differenza 

bejn il-bilanċ nett u gross tal-flussi ta’ flus li jidħlu u li joħorġu, u jelenka 

separatament ir-riżultati tal-projezzjonijiet għall-entrati li ġejjin, fejn dawn ikunu 

materjali: 

(a) il-bejgħ ta’ assi likwidi; 

(b) il-finanzjament garantit minn assi likwidi; 

(c) it-tqegħid ta’ assi likwidi bħala kollateral. 

Artikolu 9  

Informazzjoni dwar ir-riżervi ta’ assi likwidi u sorsi oħra ta’ likwidità 

1. Fil-pjan ta’ ġestjoni tar-riskju tal-likwidità, l-impriżi tal-assigurazzjoni u tar-

riassigurazzjoni għandhom jipprovdu informazzjoni kwantitattiva u kwalitattiva dwar 

ir-riżervi tal-assi likwidi tal-impriża tal-assigurazzjoni jew tar-riassigurazzjoni biex 

ikopru kwalunkwe nuqqas fil-flussi ta’ flus li jidħlu meta mqabbla mal-flussi ta’ flus 

li joħorġu matul il-perjodu ta’ żmien li jikkorrispondi għaż-żmien tal-ħtiġijiet ta’ 

likwidità msemmija fl-Artikolu 8(5). 

2. L-informazzjoni kwantitattiva msemmija fil-paragrafu 1 għandu jkun fiha 

diżaggregazzjoni tar-riżervi skont it-tipi ta’ assi likwidu, u tkopri l-informazzjoni li 

ġejja għat-total tal-assi likwidi u separatament għal kull tip ta’ assi likwidu: 

(a) il-valur tas-suq tal-assi likwidi fid-data tal-bidu tal-projezzjonijiet tal-flussi ta’ 

flus; 

(b) it-telf impost applikat għall-assi likwidi;  

(c) il-valur tal-assi likwidi wara l-applikazzjoni tat-telf impost imsemmi fil-punt 

(b). 

3. Għall-finijiet tal-paragrafu 2, il-punt (b), it-telf impost għandu jikkorrispondi għat-

telf fil-valur meta l-assi kkonċernati jiġu ttrasformati f’likwidità taħt kundizzjonijiet 

ta’ stress fil-perjodu ta’ żmien li jikkorrispondi għaż-żmien tal-ħtiġijiet ta’ likwidità 

msemmija fl-Artikolu 8(5), inklużi l-kostijiet u t-telf finanzjarju potenzjali li 

jirriżultaw mill-bejgħ tal-assi. 

4. L-informazzjoni kwalitattiva msemmija fil-paragrafu 1 għandha tinkludi r-riżultati 

tal-valutazzjonijiet li ġejjin: 

(a)  jekk l-assi humiex affidabbli biżżejjed biex ikopru n-nuqqasijiet ta’ likwidità 

f’kundizzjonijiet ta’ stress fil-perjodi ta’ żmien li jikkorrispondu għaż-żmien 

tal-ħtiġijiet ta’ likwidità msemmija fl-Artikolu 8(5), filwaqt li jitqiesu 

kwalunkwe impediment, il-kwalità tal-kreditu tal-assi u l-kummerċjabbiltà tal-

assi; 

(b) jekk l-impriża tal-assigurazzjoni jew tar-riassigurazzjoni għandhiex il-kapaċità 

operazzjonali li tittrasforma l-assi likwidi f’likwidità fil-perjodi ta’ żmien li 

jikkorrispondu għaż-żmien tal-ħtiġijiet ta’ likwidità msemmija fl-Artikolu 8(5); 

(c) jekk għadhomx disponibbli xi arranġamenti ma’ kontropartijiet biex 

jittrasformaw assi likwidi f’likwidità jew biex jipprovdu sorsi oħra ta’ 

likwidità, anke taħt kundizzjonijiet ta’ stress, inkluża l-identifikazzjoni ta’ 

dawk il-kontropartijiet. 

Artikolu 10  

Informazzjoni dwar indikaturi tar-riskju tal-likwidità  

1. Il-pjan ta’ ġestjoni tar-riskju tal-likwidità għandu jkun fih informazzjoni 

kwantitattiva u kwalitattiva dwar l-indikaturi tar-riskju tal-likwidità użati mill-

impriża tal-assigurazzjoni jew tar-riassigurazzjoni biex tidentifika, timmonitorja u 

tindirizza stress potenzjali tal-likwidità. 

2. L-indikaturi tar-riskju tal-likwidità għandhom jirriflettu l-ispeċifiċitajiet u l-profil tar-

riskju tal-impriża u jinkludu indikaturi li: 

(a)  jindikaw jekk l-iskoperturi għar-riskju tal-likwidità humiex fil-limiti 

stabbiliti tat-tolleranza tar-riskju; 

(b) iqabblu r-riżorsi u l-ħtiġijiet tal-likwidità f’kundizzjonijiet normali u ta’ stress 

matul il-perjodi ta’ żmien li jikkorrispondu għaż-żmien tal-ħtiġijiet ta’ 

likwidità msemmija fl-Artikolu 8(5). 

3. L-informazzjoni kwalitattiva msemmija fil-paragrafu 1 għandha tiddeskrivi u 

tispjega għaliex l-indikaturi tar-riskju tal-likwidità użati mill-impriża tal-

assigurazzjoni jew tar-riassigurazzjoni huma xierqa biex jidentifikaw, jimmonitorjaw 

u jindirizzaw l-istress potenzjali tal-likwidità. 

Artikolu 11  

Frekwenza tal-aġġornament tal-pjan ta’ ġestjoni tar-riskju tal-likwidità  

L-impriżi tal-assigurazzjoni u tar-riassigurazzjoni għandhom jaġġornaw il-pjan ta’ ġestjoni 

tar-riskju tal-likwidità mill-inqas kull sena. Għandhom jaġġornaw ukoll il-pjan tal-ġestjoni 

tar-riskju tal-likwidità mingħajr dewmien wara kwalunkwe bidla sinifikanti fil-profil tar-riskju 

tal-likwidità tal-impriża jew kwalunkwe żvilupp estern ewlieni li jaffettwa b’mod sinifikanti 

r-rilevanza tal-kontenut tal-pjan ta’ ġestjoni tar-riskju tal-likwidità. 

Artikolu 12  

Kontenut u frekwenza tal-aġġornament tal-pjanijiet ta’ ġestjoni tar-riskju tal-likwidità 

fil-livell tal-grupp 

1. L-Artikoli 5 sa 11 għandhom japplikaw mutatis mutandis għall-pjanijiet ta’ ġestjoni 

tar-riskju tal-likwidità fil-livell tal-grupp. 

2. L-impriżi tal-assigurazzjoni u tar-riassigurazzjoni, il-kumpaniji azzjonarji tal-

assigurazzjoni u l-kumpaniji azzjonarji finanzjarji mħallta parteċipanti għandhom 

jinkludu fil-pjan ta’ ġestjoni tar-riskju tal-likwidità fil-livell tal-grupp deskrizzjoni 

tal-mekkaniżmu għall-ġestjoni tal-likwidità u għall-identifikazzjoni u l-indirizzar tal-

ħtiġijiet ta’ likwidità fil-livell tal-grupp, kemm fuq bażi kontinwa kif ukoll taħt 

kundizzjonijiet ta’ stress, inkluża deskrizzjoni tad-disponibbiltà u t-trasferibbiltà tal-

likwidità f’każ ukoll ta’ ħtiġijiet ta’ likwidità simultanji fi ħdan il-grupp. 

3. L-informazzjoni pprovduta fil-pjan ta’ ġestjoni tar-riskju tal-likwidità fil-livell tal-

grupp għandha tirrifletti kwalunkwe restrizzjoni ta’ trasferibbiltà imposta skont il-

liġijiet, ir-regolamenti jew ir-rekwiżiti superviżorji applikabbli. 

Artikolu 13  

Konċentrazzjoni tar-riskju u tranżazzjonijiet fost il-grupp 

1. L-impriżi tal-assigurazzjoni u tar-riassigurazzjoni, il-kumpaniji azzjonarji tal-

assigurazzjoni u l-kumpaniji azzjonarji finanzjarji mħallta parteċipanti għandhom 

jiddeskrivu fil-pjan ta’ ġestjoni tar-riskju tal-likwidità fil-livell tal-grupp l-impatti ta’ 

konċentrazzjonijiet sinifikanti tar-riskju u tranżazzjonijiet intragrupp kif imsemmi fl-

Artikoli 376(1) u 377(1) tar-Regolament Delegat (UE) 2015/35 dwar il-ġestjoni tal-

likwidità, il-ħtiġijiet tal-likwidità u r-riżorsi tal-grupp. 

L-impriżi tal-assigurazzjoni u tar-riassigurazzjoni, il-kumpaniji azzjonarji tal-

assigurazzjoni u l-kumpaniji azzjonarji finanzjarji mħallta parteċipanti għandhom 

jiddeskrivu dawk l-impatti fuq bażi kontinwa u taħt kundizzjonijiet ta’ stress, inklużi 

r-restrizzjonijiet kollha fuq it-trasferibbiltà tal-likwidità li jistgħu jillimitaw jew 

idewmu l-użu ta’ tranżazzjonijiet intragrupp. 

2. L-impriżi tal-assigurazzjoni u tar-riassigurazzjoni, il-kumpaniji azzjonarji tal-

assigurazzjoni u l-kumpaniji azzjonarji finanzjarji mħallta parteċipanti għandhom fil-

pjan ta’ ġestjoni tar-riskju tal-likwidità tagħhom jivvalutaw il-plawżibbiltà u l-

konsistenza tas-suppożizzjonijiet fir-rigward tat-tranżazzjonijiet intragrupp. 

TAQSIMA 3 – DĦUL FIS-SEĦĦ 

Artikolu 14  

Dħul fis-seħħ 

Dan ir-Regolament għandu jidħol fis-seħħ fl-għoxrin jum wara dak tal-pubblikazzjoni tiegħu 

f’Il-Ġurnal Uffiċjali tal-Unjoni Ewropea. 

Dan ir-Regolament għandu jorbot fl-intier tiegħu u japplika direttament fl-Istati Membri 

kollha. 

Magħmul fi Brussell, 9.10.2026 

 Għall-Kummissjoni 

 Il-President 

 Ursula VON DER LEYEN 

